
scienceproblems.uz@gmail.com 

Телеграм канал: 

https://t.me/scienceproblems_uz  

Кириш 

Равшанки, нутқ тил системаси унсурларининг амалда реал қўлланилишини 

тақозо этади. Бу эса, ўз навбатида, муайян қонун-қоидалар билан узвий боғлиқдир . 

Шунинг учун тил билан нутқни муштарак ҳодисалар деб бўлмайди. Уларнинг ҳар бири 

ўзига хос жиҳатлари билан бири иккинчисидан фарқ қилади. Акс ҳолда, «тил ва нутқ» 

дихотомияси ҳам амалда ўз кучини йўқотган бўларди. 

Тил системаси унсурлари нутққа икки хил шаклда, яъни оғзаки ва ёзма 

шаклларда кўчирилиши мумкин. Нутқнинг ёзма шакли бугунги кунда «Матн 

лингвистикаси» деб номланаётган тадқиқот объектига асос бўлмоқда, оғзаки шакли эса 

диалог ва унинг лингвистик талқини учун асосий материал бўлиб хизмат қилмоқда. 

Бироқ матн лингвистикаси айни замонда ўзининг бошланғич даврини бошдан 

кечирмоқда. Бу соҳада ҳали нафақат ўзбек тилшунослигида, балки жаҳон 

тилшунослигида ҳам илмий тадқиқот ишлари бошланганига ҳали кўп вақт бўлгани йўқ. 

Мавжуд ишларда эса нутқ ва матн лингвистикаси муаммоларининг у ёки бу 

жиҳатларигина кун тартибига қўйилаётганлигини кўрамиз. 

Адабиётлар таҳлили ва методология 

Албатта, матн таҳлили одатдаги синтактик таҳлил доирасига сиғмайди. 

С.Д.Кацнельсон ҳам бу ҳақда қуйидагиларни таъкидлайди: «Яхлит матннинг 

лингвистик структурасини ҳали ўрганилмаган дейиш мумкин. Гапдаги сўзларнинг 

ўзаро муносабатини ўрганувчи «кичик синтаксис» дан ташқари, гапларнинг ва улардан 

катта синтактик қурилмаларнинг ўзаро муносабатларини ўрганувчи «катта 

синтаксис»га ҳам эҳтиёж туғилмоқда»[5]. 

Дарҳақиқат, матн лингвистикаси масалаларининг кун тартибига қўйилиши, ўз 

навбатида, «катта синтаксис» тушунчасининг ҳам истеъмолга киритилишини талаб 

қилиши шубҳасиздир. Чунки амалдаги гап таҳлили учун қўлланиладиган қоидалар матн 

таҳлили учун яроқсиздир. Бошқача айтганда, гап сўзларнинг ўзаро муносабатини 

намоён этса, матнда гапларнинг, мураккаб синтактик қурилмаларнинг, абзац ва 

бобларнинг ўзаро муносабатини ўрганишга тўғри келади. Бундан ташқари, матн 

талқинида микро- ва макросистема, микро- ва макроструктуралар хусусидаги, уларнинг 

ўзаро иерархик муносабатлари ҳақидаги илмий маълумотларга таяниш лозим 

кўринади. Ваҳоланки, бундай илмий маълумотлар матн доирасида ҳозирча 

муваффақиятли қўлланилаётгани йўқ.  

Кўринадики, матн лингвистикасининг илмий асосларини белгилаб берувчи 

мукаммал қоидаларга ҳали том маънода эга эмасмиз. Бунинг учун, албатта, вақт талаб 

этилади. Немис тилшуноси Р.Ҳарвег ўз даврида матн лингвистикасини тўлиқ илмий 

асослаш ва тадқиқ қилиш учун камида юз йил кераклигини тўғри таъкидлаган эди [1; Б 

2-4]. 

Маълумки матннинг ҳар қандай тури ҳам боғланишли нутқ маҳсули саналади. Бу 

ўринда ҳам ҳар бир тилнинг ўзига хос лексик-морфологик воситалари муҳим муҳим 

омиллардир. Фикр далили учун матн компонентлариинг бевосита ёхуд тўғридан-тўғри 

боғланишга мурожаат этишимиз мумкин. Бунда матннинг боғланишлиги муайян 

https://doi.org/10.47390/SPR1342V3SI8Y2023N48

лексик воситаларга таянади. Бундай воситалар жумласига лексик такрор, синонимик 

воситалар, олмошлар, кириш сўз ва бирикмалар, боғловчиларни киритиш мумкин. 

Бироқ матн компонентлари бир-бирлари билан билвосита усулга кўра 

боғланиши ҳам мумкин. Айни пайтда лексик воситалар фаоллик кўрсата олмайди. 

Аниқроғи бу ўринда лексик восииталар қўлланган бўлмайди. Шу боис матн 

компонентлари бундай ҳолатда матннинг умумий семантик салмоғи доирасига 

муносабатга киришади. К.Кожевникованинг таъкидлашига кўра, боғланишнинг мазкур 

тури радиал боғланиш деб аталиши мумкин [2; Б. 56] .  

Муҳокама 

Боғланишлилик матннинг асосий грамматик категрияларидан бирини ташкил 

этар экан, матн шаклланишининг назарий жиҳатларини ўрганишда энг аввал ана шу 

нарсага эътибор қаратиш мақсадга мувофиқдир.  

Матннинг бошқа грамматик категориялари ҳам албатта матн деривацияси 

шаклланиши жараёнида муҳим рол ўйнайди. Шу боис қуйида матн компонентларининг 

ўзаро боғланиши билан боғлиқ бўлган грамматик категорияларнинг ҳапр бирига 

алоҳида тўхталамиз.  

Боғланишлилик категорияси. Ҳар қандай тилда ҳам матн шаклланиши 

компонентлари семантик жиҳатдан ҳам, синтактик жиҳатдан ҳам ўзаро муносабатларга 

асосланади. Бу матннинг деривацион хусусиятларини ўрганишда ҳам кузатиш мумкин. 

Айни пайтда микроматнлар шаклланишига эътибор қаратиш, хусусан, икки 

компонентли микроматнлар деривацион хусусиятларини ўрганиш мақсадга мувофиқ 

кўраниди. Зотан макроматнлар деривацияси кўп операндли бўлгани учун уларда 

операторни белгилаш бирмунча қийин кечади. Қуйида фикримиз далили учун иккита 

мисол келтирамиз: 

1. Тожиддин Қосим қаддини ростлади ва унинг қора худди 

мойлангандай йилтироқ совуқ юзига табассум ёйилди (Ойбек. Нур қидириб). 

2. Она бир зум бўшашди, кўзлари “пир-пир” учди, этсиз, кичик серхол юзи 

аламдан бужмайиб кетди. Бутун умр қашшоқлик исканжасида қийналган бу 

аёлнинг юрагида умид учқунлари кундан кун кучая бошлаган эди (Ойбек. Нур 

қидириб). 

Берилган мисолларнинг биринчисида тенг компонентли мураккаб синтактик 

қурилма берилиб унинг синтактик деривацияси ва боғловчисига асосланаётганлигини 

кўрамиз. Бу ўринда мазкур боғловчи деривация оператори вазифасида келмоқда. 

Мазкур восита бир пайтнинг ўзида матннинг ҳир икки компонентини семантик 

жаҳатдан ҳам, синтактик жиҳатдан ҳам боғламоқда. Шу боис оператор деривациянинг 

мутлақ ҳоким унсури саналади.  

Иккинчи мисолда абзац берилиб, унинг синтактик деривацияси оператори 

вазифасида она сўзи келмоқда. Абзац деривациясида ҳам оператор компонентлар ўзаро 

боғланишида муҳим аҳамият касб этади. Анологик макроматн синтактик 

деривациясини шакллантирувчи оператор ҳам семантик, ҳам синтактик вазифа 

бажаради. Бошқача айтганда оператор абзац компонентларининг мазмуний жиҳатдан 

боғланишида ҳам, синтактик нуқтаи назардан муносабатга киришишида ҳам муҳим 

аҳамият касб этади.  

Келтирилган абзацда биз оператор деб атаётган восита когнитив нуқтаи 

назардан фрейм вазифасини ҳам бажармоқда. Абзацнинг охирги компонент таркибида 

келаётган аёл сўзи бу ўринда субфрейм, яъни тагфрейм мақомида фаоллик 

кўрсатмоқда. Бироқ у деривация оператори вазифасини бажара олмайди. Бу эса, ўз 

навбатида, абзац деривациясида тагфрейм оператор бўла олмаслигини, мазкур мақом 

фақат бошфрекйм зиммасига юклатилишини кўрсатади. Шуни ҳам айтиш керакки, 

аксарият ҳолларда абзац деривацияси оператори биринчи компонент таркибида 

келади.  

Аввал эслатиб ўтилгани сингари, матннинг грамматик категорияларини 

мураккаб синтактик қурилмалар мисолида, аммо заруратга кўра абзац мисолида ҳам 

ўрганамиз. Шу жумладан, боғланишлилик категорияси ана шу тартибда талқин 

этилади. Боғланишлилик категорияси ўзига хос хусусиятларига кўра когерент ва 

когезия деб аталувчи икки турга бўлиши ҳаммамизга маълум. 

Когерентлик ҳодисасида матн компонентларининг асосан мазмуний боғланиши 

назарда тутилади. Когерент муносабат нафақат муайян матн компонентлари ўртасида, 

балки микроматнлар ўртасида ҳам кузатилиши мумкин. Матн компонентларининг 

когерентлик белгисига кўра боғланиши биз юқорида радиал муносабат деб атаган 

ҳодисада, бизнингшча янада кўпроқ кўзга ташланади: 

1.Фақат чигирткалар чириллайди, пастда, ойдинда ўрмондай қорайиб кўринган 

қишлоқ томонда бақалар қуриллайди, ўқтин-ўқтин итлар ҳуради (О.Ёқубов. Диёнат). 

2. Нур уйғотган ғунча товушининг илк кумуш ҳалқачалари осмонда ўрлаб кетди: 

Нам шабадада яшил булутнинг ҳар жой-ҳар жойи совундай кўпириб, азим чинорнинг 

сирли бағридан чиқиб келган сокин ва қудратли шовуллаши оламни тутди (А.Мухтор. 

Чинор).  

Берилган мисолларнинг биринчисида микроматн мақомидаги мураккаб 

синтактик қурилмани кўрамиз. Бунда матн компонентлари радиал боғланишли 

эканлиги изоҳ талаб қилмайди. Зотан айни пайтда чигирткалар чириллаши, бақалар 

қуриллаши, итларнинг ҳуриши мазмуний жиҳатдан бир-бири билан боғланаётгани йўқ. 

Аммо улар ўртасида матннинг умумий семантик салмоғи доирасида боғлиқлик мавжуд. 

Акс ҳолда мазкур мураккаб қурилмани матн деб аташ мумкин бўлмасди.  

Бу сингари мазмуний боғланишни когернтликм асосидаги боғланиш деб атай 

оламиз. Когерентлик ҳодисаси нафақат микроматн компонентларининг ички мазмуний 

боғланишини, балки макроматн компонентларининг ички семантик боғланишини ҳам 

тақозо этади. Фикр далилини берилган иккинчи мисолда кўришимиз мумкин. Бу ўринда 

нисбий макроматн абзац компонентларининг ички боғланиши хусусида сўз юритамиз 

[3; Б. 16-20].  

Келтирилган абзац икки компонентли бўлиб, мазкур компонентларнинг 

биринчиси ёйиқ содда гапларни, иккинчиси эса мураккаб синтактик қурилмани тақозо 

этади. Агар мураккаб синтактик қурилманинг ҳам икки компонентли эканлигини 

ҳисобга олсак, макроматннинг таркибий қисмлари учта гапдан иборат эканлигини 

кўрамиз. Бунда шу нарса характерлики, мазкур гаплар синтактик жиҳатдан ҳам, 

семаентик жиҳатдан ҳам бир-бирлари билан боғланаётгани йўқ. Айни пайтда ҳам матн 

компонентлари ўртасидаги муносабат катта матннинг умумий мазмуний салмоғи 

воситасида шаклланмоқда. Бу эса матн компонентларининг когерентлик асосида 

боғланаётганини кўрсатади.  

Умуман, когерент муносабат нафақат муайян бир матн компонентлари ўратасида, 

балки матнлар муносабати ҳам кузатилиши мумкин. Бу ўринда шуни ҳам айтиш 

керакки, тилшунослик адабиётларида когерент муносабат ҳозирча фақат муайян бир 

матн компонентлари боғланиши орқали изоҳланиб келинмоқда. Бироқ фактик тил 

материаллари таҳлили когерентлик ҳодисаси матнлар (масалан, абзацлар) 

муносабатида ҳам рўй бериши мумкинлигини кўрсатмоқда. Фикр далили учун қуйидаги 

мисолга мурожаат қиламиз: 

Икромжон хотинини ёлғиз қолдиришга, хотини бўлса уни ёлғиз юборишга кўнгли 

бўлмасди. Уларнинг шу кунларидаги муомаласи худди бир биридан айбни яшираётган 

қудаларга ўхшаб кетарди.  

Шамол кучайгандан кучайиб, булутни суриб кетди. Булут четлари худди ёнаётган 

қоғоз четларига ўхшарди. Шу зар булутлар орасидан худди кўк шишадек бўлиб осмон 

кўринди ( С.Аҳмад.Уфқ). 

Келтирилган ҳар икки абзац ҳам автосемантик характерлидир. Бошқача айтганда 

уларнинг ҳар бири мазмуний жиҳатдан ўзича мустақил эканлигини кўрамиз. Буироқ 

шундай бўлса ҳам улар ўртасида когерент муносабат борлигини инкор этиб бўлмайди. 

Чунки катта матн (масалан, боб) доирасида улар ички боғланишлидир. Бундай 

боғланиш, албатта, мазмуний жиҳатдан бўлади. Зотан когерентлик ҳодисаси ўз 

моҳиятига кўра мазмуний боғланигшни тақозо этади.  

Шуни ҳам айтиш керакки, когерентлик ҳодисасини баъзи олимлар бошқа номлар 

билан атаганларини ҳам кузатамиз. Масалан, немис олими Б.Дресслер уни когерентлик 

деб номласа, К.Кожевникова бу ўринда ички боғланишлик тушунчасидан фойдаланади, 

И.Р.Гальперин эса интергативлик терминини қўллайди [4; Б. 71]. Бироқ терминлар 

турли хил бўлишидан қатъи назар, айни пайтда бир хил маъно тушунилади. Бошқача 

айтганда когезиядан фарқли равишда ички мазмуний боғланишлиликни тушунамиз.  

Когезия ҳодисасини, одатда ташқи боғланиш деб атайдилар. Бу ҳодисада матн 

компонентлари бир тбирлари билан шу матн сатҳида синтактик муносабат ташкил 

этади. Мазкур синтактик муносабат воситасида семантик муносабат ҳам шаклланади. 

Аввал айтиб ўтилганидек, когезияда муайян лексик морфологик воситалардан 

фойдаланилади: 

1.Очил буванинг ўзи бу кеча ҳақида бирон вақт биронта одамга батафсил ҳикоя 

қилганини ҳеч ким билмайди-ю, лекин халқ орасида у ҳақда эртасидаёқ дув-дув гап 

тарқалади (А.Мухтор.Чинор). 

2.Отақўзи ўтқазган кўчатлар, айниқса тол ва терак ниҳоллари одам бўйи 

кўтарилиб қолган бу ниҳоллар билан ўралган ва қум бўронларига ҳам, ёзги гармселга дош 

берган пахтазорлар ҳозир кўрган кўзни қувонтириб яшнаб турарди (С.Аҳмад. Уфқ). 

Берилган мисолларнинг биринчисида микроматн компонентлари лекин 

боғловчиси орқали муносабатга киришмоқда. Айни пайтда матннинг ҳар икки 

компоненти ҳам бир-бирлари билан когезия воситасида боғланаётганлиги изоҳ талаб 

қилмайди.  

Иккинчи мисолда берилаётган микроматн компонентлари эса асосан синонимик 

воситалар (кўчатлар-ниҳоллар) ҳамда лексик такрор орқали боғланаётганини кўрамиз. 

Мазкур воситаларнинг барчаси (айни ипайтда учта) ўзбек тилида когезиянинг вужудга 

келиши учун хизмат қилади.  

Юқоридагилардан ташқари когезия ҳодисаси кириш сўз ва бирикмалар билан ҳам 

воқеланади: 

1.Мана ҳозир ҳам айтадиган гаплари тилининг учида турганди. Бироқ Латофатга 

“Ёз” дейиши билан ҳамма сўзлари ёдидан кўтарилиб гўнг бўлди-қолди, тўғрироғи сўзлар-

ку бор, лекин бу сўзлар кўпдан бери ўйлаб юрган фикрларни кўнглидаги армонларининг 

ўндан бирини ҳам ифода этолмас эди. (О.Ёқубов.Диёнат). 

2. ...уни суринган пайтида суяб юборсангиз, яъни ҳар жиҳатдан ҳаққоний баҳо 

берсангиз, аслини олганда, кўнглида кири йўқ бу пок истеъдодли одам ҳали кўп фойда 

келтирармикан, деб ўйлайман (О.Ёқубов.Диёнат).  

Кириш сўз ва биркмалар, одатда, иккинчи, учинчи гапларнинг бошида келади. 

Бундан ташқари когезия ҳодисаси ўзбек тилида таъкидлаш лозимки, шуниси 

характерлики, аминманки ва ҳ.к. каби кириш бирикмалар воситасида ҳам 

ифодаланади. 

Натижалар 

Кўринадики, лексик-морфологик ёхуд грамматик воситалар иштирокидаги 

боғланишда, ўз навбатида, контакт ва дистант ҳолатдаги муносабатлар кузатилиши 

мумкин. Контакт боғланишда лексик-морфологик воситалар имкон қадар кетма-кет 

келади. Дистант боғланишда эса лексик воситаларнинг бири матннинг олдинги 

жумласида келса, иккинчиси матннинг охирги жумласида кўлланилган бўлади.  

Шуни ҳам таъкидлаш керакки, матн лингвистикаси муаммолари тадқиқига 

бағишланган ишларда бугунги тилшуносликда, аввал эслатиб ўтилганидек, матн 

компонентларининг боғланиши икки ҳодиса когерентлик ва когезия воситасида рўй 

бериши таъкидланмоқда. Айни пайтда когерентлик деганда матн компонентларининг 

масофали боғланиши назарда тутилмоқда. Когерентлик, асосан, семантик ҳодисани 

тақозо этади. Бунда кетма-кет келаётган гаплар синтактик жиҳатдан ҳам, семантик 

жиҳатдан ҳам боғланишли бўлмайди. Бунда боғланиш матннинг маъно салмоғига 

қараб белгиланади. Бошқача айтганда, боғланиш бу ўринда матннинг умумий 

мазмунидан келиб чиқиб аниқланади. 

Хулоса 

Хулоса қилиб айтадиган бўлсак, матн компонентларининг семантик боғланиши 

биринчи галда уларнинг дистрибутив хусусиятларига кўра воқеланади. Агар улар 

семантик дистрибуция қуршовида келмас экан, ҳеч қандай боғланиш рўй бермайди. 

Бундай вазиятда интонациянинг боғловчи вазифасида анча кучсиз эканлигини 

кўрамиз. Бошқача айтганда, микроматн компонентлари ё тўғридан тўғри семантик 

муносабатда, ёки матннинг умумий мазмунига таянувчи радиал муносабатда бўлади 

[2;56-58]. Бундан ташқари матн компонентларининг семантик жиҳатдан боғланишли 

бўлиши кўп даражада фрейм тушунчаси билан ҳам алоқадор эканини кўрдик. Радиал ва 

бевосита муносабат ҳам фреймлар доирасида вужудга келади. Агар маълум бир фрейм 

атрофида матн компонентларининг жипслашуви кучсизроқ бўлса, радиал муносабат 

вужудга келади. Мазкур жараёнда фрейм атрофидаги жипслашув кучли бўлганда, матн 

компонентлари ўртасида бевосита боғланиш шаклланади. 

